Հիմնավորում
«Ճանապարհային երթևեկության անվտանգության ապահովման մասին» օրենքում փոփոխություն և լրացումներ կատարելու մասին» օրենքի և հարակից օրենքների նախագծերի ընդունման անհետաձգելիության վերաբերյալ

«Ճանապարհային երթևեկության անվտանգության ապահովման մասին» օրենքում փոփոխություն և լրացումներ կատարելու մասին» օրենքի և հարակից օրենքների նախագծերը մշակվել են, մասնավորապես, ոստիկանության՝ ուժի մեջ մտած ակտի հիմքով վարելու իրավունքից զրկված անձանց վարելու իրավունքի վերականգնման ներկայիս մոդելի վերանայման նպատակով՝ միջազգային փորձի հաշվառմամբ, ներդնելով զրկման ժամկետի ավարտից հետո խիստ սահմանափակ հնարավորությամբ, այն է՝ 6 տուգանային միավոր տրամադրելով, 1 տարի ժամկետով փորձաշրջանի ընթացակարգ։
Նման մոտեցումը պետությանը թույլ կտա վերաիմաստավորել անձի վարքագծի փոփոխության տրամաբանությունը, առավել նվազ միջամտությամբ, չխաթարելով ճանապարհային երթևեկության անվտանգությունը, ապահովել վարորդի ռեաբիլիտացիան՝ վարորդին տալով հնարավորություն՝ սահմանափակ պայմաններով փորձաշրջանի ընթացքում ապացուցելու իր վարքագծային փոփոխությունը։  
Հարկ է ընդգծել, որ առաջարկվող լուծումներն անմիջականորեն ածանցվում են Կառավարության հանձնառությունից՝ շարունակական բարեփոխումների միջոցով ապահովելու հասարակական անվտանգ միջավայրի, այդ թվում՝ ճանապարհային անվտանգության մակարդակի զգալի բարձրացումը՝ զուգահեռաբար նպաստելով իրավախախտների օրինապահ վարքագծի ձևավորմանը։ Այս իմաստով՝ կարևորվում է օրինագծերի արագացված ընթացակարգով ընդունումը։ 
Ավելին, հատկանշական է հանրության լայն շրջանակներում այլևս ձևավորված՝ նման կարգավորումներ ներդնելու ակնկալիք-սպասումը, որպիսի հանգամանքն իր հերթին վկայում է ներկայացված նախագծերի հնարավորինս արագ ընդունման նպատակահարմարության մասին։
Վերոգրյալի հաշվառմամբ՝ անհրաժեշտություն է առաջացել «Ճանապարհային երթևեկության անվտանգության ապահովման մասին» օրենքում փոփոխություն և լրացումներ կատարելու մասին» օրենքի և հարակից օրենքների նախագծերի փաթեթը համարել անհետաձգելի։
ՀՀ ներքին գործերի նախարարություն
